
جابتن كماجوان إسلام مليسيا
"ممبينا ضنراسي القرءان "
(17 افريل2015/ 27 جمادى الأخير 1436)

مسلمين يغ درحمتي الله،
الحمد لله تعالى سضالا فوجي دان شكور كحضرة الله سبحانه وتعالى كران تله ممبريكن كسمفتن كفد كيت برادا فد هاري جمعة يغ موليا اين، ساي برفسن كفد ديري ساي دان كفد سيدغ جمعة سكالين ماريله سام-سام كيت منيغكتكن كتقواءن كيت كفد الله سبحانه وتعالى دغن برسوغضوه-سوغضوه ملقساناكن سضالا فرينتهث دان منيغضلكن سضالا لارغنث. موده-مودهن كيت ممفراوليهي كبركتن دان كريضاءن سرتا فرليندوغن الله سبحانه وتعالى ددنيا دان دأخيرة. برسمفنا دغن مجليس تلاوة القرءان فريغكت كبغساءن يغ داداكن فد 20-25 افريل 2015، دديوان معتمر، كومفليك س فوست إسلام، كوالا لومفور، مك منبر فد هاري اين اكن مثمفايكن خطبة برتاجوق: "ممبينا ضنراسي القرءان".
مسلمين يغ درحمتي الله،
سلاري دغن فرلمباضاءن فرسكوتوان يغ ممفراونتوقكن إسلام سباضاي اضام فرسكوتوان، فيهق فمرينته تله ممبوقتيكن كفريهتيننث ددالم منيغضيكن شعار إسلام دان منداولتكن القرءان ملالوءي فغنجورن مجليس تلاوة القرءان. سخارا ريغكسث منبر يغ موليا اين ايغين مثاتاكن بهاوا انتارا اوبجيكتيف فغنجورن اين اياله ايغين منيغكتكن كسدرن يغ مندالم ترهادف فغحياتن إسلام سخارا مثلوروه دكالغن اومت إسلام. دالم حال اين باضي مغكلكن القرءان دالم كهيدوفن كيت اياث فرلو دجاض دغن سنتياس ممباخ دان مغحافل سرتا ممهمي ايسي كندوغنث اضر برادا ددالم جيوا دان هاتي ستياف مسلم. فرمان الله سبحانه وتعالى دالم سورة الحجر ايات 9:

مقصودث:"سسوغضوهث كاميله يغ منورونكن القرءان، دان كاميله يغ ممليهارا دان منجاضث."

رسول الله صلى الله عليه وسلم مغضسا اومتث اضر سنتياس ممباخ القرءان دان مندالمي دري سضي باخاءنث. اوليه كران ايتله كيت دافتي فارا صحابة را سفرتي عثمان، زيد بن ثابت، إبن مسعود، أبي بن كعب دان لاءين-لاءين لاضي، مريك اين سنتياس ممباخ القرءان دان مغ-خاتمكنث ستياف هاري جمعة. بضيتو جوض عمالن تراديسي اورغ-اورغ توا كيت دهولو، مواجبكن فنديديقن القرءان كفد انق-انق. انق-انق تيدق دبنركن كلوار رومه سلاضي تيدق ممباخ القرءان دان مريك مغعملكن فمباخاءن القرءان ستياف مالم سلفس وقتو مغرب سخارا براماي-راماي. بوديا دان عمالن سوخي مورني اين ممبوقتيكن مريك ساغت مغمبيل برت تنتغ فمباخاءن دان فنديديقن القرءان دمي ممبينا ضنراسي القرءان. 
مسلمين يغ درحمتي الله،
فرسوالنث دسيني سيافاكه يغ دمقصودكن دغن ضنراسي القرءان؟. سخارا ريغكسث منبر ايغين مثاتاكن بهاوا ضنراسي القرءان مروفاكن ضنراسي يغ فهم اضام دان تيدق تغضلم دالم اروس كميواهن دان كبنداءن. ضنراسي اين دبيمبيغ اوليه القرءان دان ديديديق دغن نيلاي كمولياءن دان بودي فكرتي يغ لوهور يغ تركندوغ دالم اجرن إسلام. مريك سباضاي فمبينا تمدون يغ ممفو مغحياتي كروحانين إسلام سخارا ديناميك دان فوسيتيف. 
مريك اداله ضنراسي يغ برجاي ممبنتوق دان منانم عنصور-عنصور تاكوت كفد الله، ممبينا جيوا براني، مرديك دان بيبس، ماتغ دالم ممبريكن بواه فيكيرن دان ممبوات كفوتوسن، سنتياس ملاهيركن ايديا-ايديا يغ برنس دان ممبينا. فميكيرن يغ برصفة مثلوروه اكن ممبنتوق ميندا يغ سمفورنا دان بيجقسان دسمفيغ ممنتفكن كإيمانن. ميندا يغ فوسيتيف برسيكف تيدق فوتوس اسا ترهادف رحمة الله، تيدق سومبوغ دان تيدق لوفا ديري افابيلا دبري كجاياءن، كران مثقيني ايت اداله دري الله سبحانه وتعالى. اينله ميندا قرءانيق. ميندا يغ ممفغاروهي فمبنتوقن أخلاق يغ تيغضي، ملاهيركن سماغت فغوربانن دان تيدق فنتيغكن ديري سنديري. ضنراسي اين جوض اكن مغوروسكن فراوبهن يغ برلاكو دالم مشاركت كيت براسسكن كفد فمباغونن إنسان دان روح إسلام. الله سبحانه وتعالى ممبري ضمبرن يغ جلس سباضايمان فرمانث ددالم سورة إبراهيم ايات 1:

مقصودث:"اليف، لم، را. اين اياله كتاب (القرءان) كامي تورونكن دي كفدمو (واهاي محمد)، سوفاي اغكاو مغلواركن اومت مانسي سلوروهث دري ضلف ضليتا كوفور كفد خهاي إيمان دغن ايذين توهن مريك كجالن الله يغ مها كواس، لاضي مها ترفوجي "

مسلمين يغ درحمتي الله،
باضايماناكه اونتوق ممبينا ضنراسي القرءان اين. برداسركن كفد ببراف كاجين ضنراسي اين دبينا ملالوءي ديديقكن دان تربية يغ مغتغهكن كونسيف ليما "M" ياءيت: فرتام: ممباخ القرءان فد ستياف ماس. باثق حديث-حديث يغ منجلسكن كدودوقكن مريك يغ سنتياس ممباخ القرءان بضيتو تيغضي دان موليا دسيسي الله سبحانه وتعالى. مريك يغ منجاديكن القرءان سباضاي باخاءن اوتام ستياف ماس اكن دبري ضنجرن فهالا اوليه الله سبحانه وتعالى. ستياف حروف يغ دباخ اكن دبري ضنجرن سباثق سفولوه فهالا. سباضايمان سبدا رسول الله صلى الله عليه وسلم:

برمقصود:"سسيافا يغ ممباخ ساتو حروف دري القرءان، مك باضيث دبري سفولوه فهالا دان دتمبه سفولوه لاضي كباجيكن ساءومفاماث، تيدق اكو كاتاكن (اليف، لم، ميم) ايت ساتو حروف، اكن تتافي اليف ساتو حروف دان لم ساتو حروف دان ميم ساتو حروف ".(رواية الترمذي)
كدوا: مغ-حفظ القرءان باضي ممبينا كقواتن ميندا دان ممبنتوق بينتيغ كتاهنن روحاني يغ تيغضي سرتا ترفنخر نور خهاي إلهي ددالم ديري سساءورغ فغ-حفظ القرءان. اي دبوقتيكن ملالوءي سبدا رسول الله صلى الله عليه وسلم يغ برمقصود:"سسوغضوهث الله سبحانه وتعالى مميليكي قرابة-قرابة-ث دكالغن مانسي". لالو مريك برتاث: "سيافاكه مريك يا رسول الله؟" جواب بضيندا: "مريك اداله أهل القرءان، مريكله قرابة الله دان اورغ-اورغ فيليهنث". (رواية ابن ماجه).
كتيض: ممهمي دان مغواساءي القرءان دغن سباءيق موغكين اونتوق دجاديكن سومبر رجوعكن دان فدومن اوتام سضنف بيدغ كهيدوفن. رسول الله صلى الله عليه وسلم فرنه مثارنكنث ملالوءي سفوتوغ حديث يغ برمقصود:"سسيافا ممباخ القرءان دان مغعملكنث، مغحلالكن يغ حلال دان مغحرامكن يغ حرام، مك الله سبحانه وتعالى مماسوقكنث كدالم شرض دان دي بوليه ممبري شفاعة 10 اورغ كلوارضث يغ سوده فستي ماسوق نراك." (رواية ترمذي). كاءمفت: مغحياتي ايديا-ايديا دان فغاجرن باءيق يغ تركندوغ دالم القرءان دان كليم: ممفلاجري كاءيندهن دان كتيغضين كلام الله يغ تياد تولوق بنديغث ددالم القرءان.
مسلمين يغ درحمتي الله،
دالم مرياليساسيكن ضنراسي القرءان اين، مك سوده فستي اياث تيدق دافت دفيسهكن دغن تونتوتن كعلموان القرءان ددالم كهيدوفن. تونتوتن اين مرغكومي سضنف سودوت كعلموان سامادا سودوت دري عقيدة، شريعة دان أخلاق، خصوصث دالم مناغني فلباضاي فرمسئلهن، خابرن سماس اونتوق منخافاي كهيدوفن دان كبهاضياءن هيدوف ددنيا دان أخيرة.
جوسترو، سباضاي اومت إسلام يغ برإيمان، منبر يغ موليا اين مثرو ماريله سام-سام كيت ممفروضرمكن كعلموان القرءان تراوتماث دالم كلوارض كيت، دغن ممفراونتوقكن ماس سفرتي سلفس صلاة مغرب سباضاي وقتو ممباخ، ممفلاجري دان منتدبور القرءان. مغمبيل اوسها دغن مغهنتر انق-انق ككلس فغاجين القرءان سامادا دسوراو دان مسجد اتاو دكلس يغ تله دسدياكن. دسمفيغ ايت ممفلاجري القرءان جوض بوليه دلاكوكن دغن خارا مندغر باخان دراديو، كاسيت دان دميديا-ميديا ايليكترونيك دان سباضايث. الحمدلله، ساعت اين فرانن ضورو-ضورو القرءان دالم مشاركت ساغت دبري فرهاتين دان سوكوغن اوليه فيهق فمرينته دغن ضاجي، ايلاون دان اينسنتيف يغ دسالوركن ملالوءي اضينسي-اضينسي يغ ترتنتو.
مسلمين يغ درحمتي الله،
منبر مغمبيل كسمفتن سمفنا دغن مجليس تلاوة القرءان فريغكت كبغساءن كالي ك-58 يغ داداكن دديوان معتمر، فوست إسلام كوالا لومفور برمولا دري 20 هيغض 25 افريل 2015، منبر مثرو فارا جماعه سكالين اونتوق سام-سام مغحاضيري مجليس ترسبوت باضي مندغر دان مغحياتي ايات-ايات سوخي القرءان يغ اكن دفردغركن اوليه فارا قاري دان قاريه. سموض دغن كحاضيرن كيت ك مجليس ترسبوت اكن مثريكن لاضي دان مندافت رحمة دري الله سبحانه وتعالى. مغأخيري خطبة فد ميغضو اين ماريله سام-سام كيت مرنوغ فرمان الله سبحانه وتعالى دلم سورة الإسراء ايات 45:

مقصودث:"دان افابيلا اغكاو ممباخ القرءان(واهاي محمد)، كامي جاديكن فراساءن ايغكر دان حسد دغكي اورغ-اورغ يغ تيدق برايمان كفد هاري إخيرة ايت سباضاي دينديغ يغ تيدق دافت دليهت، مثكت مريك درفد ممهمي باخاءنمو "

